
Agjencia e Kosovës për Akreditim (AKA) 

 

Organizator: Agjencia e Kosovës për Akreditim  

Vendi: Hotel Emerald 

Data: 26 shtator 2023 

 

Konferenca për Arsimin e Lartë 

Tema: Ndikimi i Mekanizmave të SC në krijimin e një kulture të cilësisë 

Mbështetur nga: projekti HERAS Plus 

 

Fjalimi i Ministres së Ministrisë së Arsimit, Shkencës, Teknologjisë dhe Inovacionit Znj. Arbërie Nagavci:  

 

I nderuar Kryeministër i Republikës së Kosovës, z. Albin Kurti,  

I nderuar Ambasador i Austrisë në Kosovë, Shkëlqesia juaj z. Georg Schnetzer, 

I nderuar president i EQAR-it, z. Lauwick, 

E nderuara Zv/Presidente e ENQA-s, znj. Ghitulica 

I nderuar Drejtor i Agjencisë Kosovare të Akreditimit, z. Naim Gashi,  

E nderuar Kryetare e Bordit të Agjencisë Kosovare të Akreditimit, znj. Hasnije Ilazi, 

Të nderuar profesorë e profesoresha, kolegë e pjesëmarrës,  

---  

 

Konferenca e sotme është e para e llojit të vet, si për faktin që ka karakter ndërkombëtar, ashtu edhe për 

faktin se synon një qëllim madhor: krijimin e kulturës cilësore në arsimin e lartë.  

 

Ndaj është kënaqësi dhe privilegj të shoh përfaqësim të gjerë dhe të nivelit të lartë, si politik ashtu edhe 

akademik, në rrafsh kombëtar e ndërkombëtar.  

 

Prej marrjes së mandatit së Qeverisë sonë, dhe prej emërimit tim në postin e Ministres në MASHTI, një 

prej pikësynimeve prioritare ka qenë rritja e cilësisë në arsim, në të gjitha nivelet. Këtu arsimi i lartë ka 

vend të veçantë, sepse aty përgatiten kuadro të cilat kanë në dorë të ardhmen e vendit. Ky prioritet ende 

spikat fuqishëm në agjendën tonë. 

 

Krijimi i kulturës cilësore në arsimin e lartë është një pikësynim sa i gjerë ashtu edhe kompleks, me 

shtrirje të gjatë në aspektin kohor dhe aspektin e burimeve. Kultivimi i kësaj kulture kërkon vëmendje, 

largpamësi, mendje të hapur dhe vizion të qartë. Njëherësh kërkon që të gjitha palët e përfshira ta 

kuptojnë drejt se për ta arritur këtë qëllim duhet përkushtim dhe durim.  

 

                                                   

      Republika e Kosovës                          
Republika Kosova – Republic of Kosovo                       
Agjencia e Kosovës për Akreditim 
      Agencija Kosova za Akreditaciju                
         Kosovo Accreditation Agency                

Arsimi i lartë sot po kalon nëpër transformime pa precedent, dhe është detyra jonë të përgatisim rininë 

me shkathtësitë e duhura në punë dhe në jetë. 

 Tregu i punës sot kërkon individë të plotësuar me dije teorike dhe praktike, profesionistë që mendojnë 

në mënyrë kreative dhe kontribuojnë në mënyrë efektive, në vendin e punës dhe në shoqëri.  

 

Arsimi i lartë sot ka si pjesë të pandashme mobilitetin ndërkombëtar. Shkëmbimi i përvojave me kolegë e 

homologë nga rajoni dhe bota ndihmon shumë në krijimin e kulturës së një arsimi cilësor, posaçërisht nga 

vendet e zhvilluara dhe ato me traditë të gjatë akademike.  

 

Nga ana tjetër, hulumtimi shkencor sot ka hapur dyert për të gjithë, me platforma elektronike dhe 

publikime virtuale që ofrojnë qasje në fjalën e fundit të shkencës kudo në botë.  

 

***  

 

Arsimi i Lartë është një nga 5 shtyllat kryesore të Strategjisë së Arsimit, i cili për qëllim ka rritjen e cilësisë, 

konkurrueshmërisë dhe integritetit. Katër fushat kryesore të veprimit në këtë sektor janë:  

 

- Përmirësimi i cilësisë 

- Përmirësimi i qeverisjes dhe financimit 

- Ndërlidhja e arsimit të lartë dhe atij profesional me tregun e punës  

- Ndërkombëtarizimi i arsimit të lartë.  

 

Ky i fundit arrihet përmes programeve të përbashkëta të studimit, rritjes së pjesëmarrjes në programe 

ndërkombëtare të bashkëpunimit akademik dhe shkencor, dhe integrimit ne Hapësirën Evropiane të 

Arsimit të Lartë. Po ashtu, ndërtimi i partneriteteve me universitetet në BE i kontribuon modernizimit të 

programeve dhe ndërtimit të kurrikulave që janë në hap me kohën dhe u përgjigjen nevojave të tregut të 

punës.  

 

Si Qeveri kemi ndërmarrë një varg veprimesh e politikash për të përmirësuar cilësinë në Arsimin e Lartë 

dhe për të siguruar pavarësinë e Agjencionit të Akreditimit. Këtu hyjnë Projektligji për Arsimin e Lartë dhe 

Projektligji për Agjencionin e Akreditimit, i cili tashmë është në fuqi. 

 

- Kemi aprovuar hapjen e vendeve të lira në Agjencionin e Akreditimit dhe kemi ndarë buxhetin për 

to.  

- Kam marrë vendim për kontrollimin e të gjitha temave të doktoratës të bartësve të programeve, 

dhe jemi duke punuar që të gjitha universitetet të pajisen me sistemet për kontroll të 

plagjiaturës.  

- Kemi zhvilluar platformën KRIS e cila synon mbledhjen e informatave të standardizuara për 

hulumtuesit në Kosovë dhe më gjerë. 

- Jemi duke punuar në koncept-dokumentin për ndryshimin e ligjit për veprimtari kërkimore dhe 

transfer të dijes.  

 

Arsimi nuk ka kufi, andaj në MASHTI po shfrytëzojmë të gjitha mundësitë e ofruara në mënyrë efektive 

për rritjen e mobilitetit të individëve dhe grupeve. Njëkohësisht, po intensifikojmë përpjekjet drejt 

gjithëpërfshirjes dhe barazisë, si në nivel të organizatave ashtu edhe në politikëbërje.  

Duke parë që kjo konferencë ka mbledhur akterët më të rëndësishëm vendorë dhe evropianë, shpreh 

bindjen që punimet e saj do të rezultojnë me një paketë cilësore të parimeve dhe praktikave, të cilat do të 

shtrojnë rrugën për punën e mëtejshme që na pret.  

 

Të gjithë kemi përgjegjësi dhe detyrim për krijimin e mekanizmave për sigurimin e cilësisë në arsimin e 

lartë, dhe këtu roli i agjencive kombëtare të akreditimit është i pazëvendësueshëm.  

 

Në emër të Ministrisë së Arsimit, ju garantoj për ofrimin e mbështetjes së pakursyer në çdo aspekt dhe në 

çdo kohë.  

 

Konferencës i uroj punime të mbara dhe suksese! 


